ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
 Ո Ր Ո Շ ՈՒ Մ
2023 թվականի «________________» «_____»  N ______-Ն

ՔԱՂԱՔԱՇԻՆԱԿԱՆ ԳՈՐԾՈՒՆԵՈՒԹՅԱՆ ՄԻՋՈՑՈՎ ՄԱՐԴՈՒ ԿԵՆՍԱԳՈՐԾՈՒՆԵՈՒԹՅԱՆ ՄԻՋԱՎԱՅՐԻ ԾՐԱԳՐՎՈՂ ՓՈՓՈԽՈՒԹՅՈՒՆՆԵՐԻ ՄԱՍԻՆ ԻՐԱԶԵԿՄԱՆ ԵՎ ՀՐԱՊԱՐԱԿՎԱԾ ՔԱՂԱՔԱՇԻՆԱԿԱՆ ՀԱՅԵՑԱԿԱՐԳԵՐԻ, ԾՐԱԳՐԱՅԻՆ ԿԱՄ ՏԱՐԱԾԱԿԱՆ ՊԼԱՆԱՎՈՐՄԱՆ ԵՎ ՃԱՐՏԱՐԱՊԵՏԱՇԻՆԱՐԱՐԱԿԱՆ ՆԱԽԱԳԾԱՅԻՆ ՓԱՍՏԱԹՂԹԵՐԻ ՔՆՆԱՐԿՄԱՆԸ ԵՎ ՈՐՈՇՈՒՄՆԵՐԻ ԸՆԴՈՒՆՄԱՆԸ ՀԱՍԱՐԱԿԱՅՆՈՒԹՅԱՆ ՆԵՐԿԱՅԱՑՈՒՑԻՉՆԵՐԻ ՄԱՍՆԱԿՑՈՒԹՅԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 1998 ԹՎԱԿԱՆԻ ՀՈԿՏԵՄԲԵՐԻ 28-Ի N 660 ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ
 
«Քաղաքաշինության մասին» օրենքի 13-րդ հոդվածի 3-րդ մասի և «Նորմատիվ իրավական ակտերի մասին» օրենքի 37-րդ հոդվածի համաձայն` Հայաստանի Հանրապետության կառավարությունը որոշում է.
1.  Հաստատել՝
1)  քաղաքաշինական գործունեության միջոցով կենսագործունեության միջավայրի ծրագրվող փոփոխությունների մասին իրազեկման և հրապարակված քաղաքաշինական հայեցակարգերի, ծրագրային կամ տարածական պլանավորման և ճարտարապետաշինարարական նախագծային փաստաթղթերի քննարկմանը և որոշումների ընդունմանը հասարակայնության ներկայացուցիչների մասնակցության կարգը` համաձայն N 1 հավելվածի:

2.  Ուժը կորցրած ճանաչել Հայաստանի Հանրապետության կառավարության 1998 թվականի հոկտեմբերի 28-ի «Կենսագործունեության միջավայրի ծրագրվող փոփոխությունների մասին իրազեկման և հրապարակված քաղաքաշինական ծրագրերի ու նախագծերի քննարկմանը և որոշումների ընդունմանը հասարակայնության ներկայացուցիչների մասնակցության կարգը սահմանելու մասին» N 660 որոշումը:
3.  Սույն որոշումն ուժի մեջ է մտնում պաշտոնական հրապարակմանը հաջորդող օրվանից։
Հավելված N 1

ՀՀ կառավարության 2023 թվականի

______________ N _____-Ն որոշման

Կ Ա Ր Գ
ՔԱՂԱՔԱՇԻՆԱԿԱՆ ԳՈՐԾՈՒՆԵՈՒԹՅԱՆ ՄԻՋՈՑՈՎ ՄԱՐԴՈՒ ԿԵՆՍԱԳՈՐԾՈՒՆԵՈՒԹՅԱՆ ՄԻՋԱՎԱՅՐԻ ԾՐԱԳՐՎՈՂ ՓՈՓՈԽՈՒԹՅՈՒՆՆԵՐԻ ՄԱՍԻՆ ԻՐԱԶԵԿՄԱՆ ԵՎ ՀՐԱՊԱՐԱԿՎԱԾ ՔԱՂԱՔԱՇԻՆԱԿԱՆ ՀԱՅԵՑԱԿԱՐԳԵՐԻ, ԾՐԱԳՐԱՅԻՆ ԿԱՄ ՏԱՐԱԾԱԿԱՆ ՊԼԱՆԱՎՈՐՄԱՆ ԵՎ ՃԱՐՏԱՐԱՊԵՏԱՇԻՆԱՐԱՐԱԿԱՆ ՆԱԽԱԳԾԱՅԻՆ ՓԱՍՏԱԹՂԹԵՐԻ ՔՆՆԱՐԿՄԱՆԸ ԵՎ ՈՐՈՇՈՒՄՆԵՐԻ ԸՆԴՈՒՆՄԱՆԸ ՀԱՍԱՐԱԿԱՅՆՈՒԹՅԱՆ ՆԵՐԿԱՅԱՑՈՒՑԻՉՆԵՐԻ ՄԱՍՆԱԿՑՈՒԹՅԱՆ
 
1.  ԸՆԴՀԱՆՈՒՐ ԴՐՈՒՅԹՆԵՐ
  1. Սույն կարգով կարգավորվում են քաղաքաշինական գործունեության միջոցով մարդու կենսագործունեության միջավայրի փոփոխությունների, մասնավորապես, քաղաքաշինական ծրագրային (կամ տարածական պլանավորման) և ճարտարապետաշինարարական նախագծային փաստաթղթերի մշակմամբ կենսագործունեության միջավայրի ծրագրվող փոփոխությունների մասին (այսուհետ նաև՝ Նախագծերի) հասարակության իրազեկմանը՝ հանրային բաց լսումների և (կամ) քննարկումների (այսուհետ` Հանրային քննարկումների) կազմակերպման և անցկացման միջոցով և դրանց հետ կապված իրավահարաբերությունները:

2. ԿԱՐԳՈՒՄ ՕԳՏԱԳՈՐԾՎՈՂ ՀԻՄՆԱԿԱՆ ՀԱՍԿԱՑՈՒԹՅՈՒՆՆԵՐԸ
2. Սույն կարգում օգտագործվում են հետևյալ հիմնական հասկացությունները.

1) մարդու կենսագործունեության միջավայրի փոփոխություններ՝ ձևավորված կենսագործունեության միջավայրի վրա հնարավոր ազդեցություն ունեցող շինարարություն, կառուցում, շահագործում, վերակառուցում, ընդլայնում, տեխնիկական և տեխնոլոգիական վերազինում, վերապրոֆիլավորում, կոնսերվացում, տեղափոխում.
2) քաղաքաշինական ծրագրային (կամ տարածական պլանավորման) և ճարտարապետաշինարարական նախագծային փաստաթուղթ` կենսագործունեության միջավայրի նախատեսվող գործունեության տեխնիկական զեկույց, տեխնիկատնտեսական հիմնավորում, տեխնիկատնտեսական հաշվարկ, ճարտարապետաշինարարական նախագիծ.
3) փորձաքննություն` կենսագործունեության միջավայրի վրա քաղաքաշինական ծրագրային (կամ տարածական պլանավորման) և ճարտարապետաշինարարական նախագծային փաստաթղթի, նախատեսվող գործունեության հաշվետվության ուսումնասիրության և վերլուծության արդյունքում դրանց թույլատրելիության վերաբերյալ փորձաքննական եզրակացություն տալու գործընթաց (այսուհետ` Փորձաքննություն).
4) լիազոր մարմին` քաղաքաշինության բնագավառի պետական կառավարման մարմին.
5) ձեռնարկող` սույն կարգի համաձայն՝ փորձաքննության ենթակա կենսագործունեության միջավայրի փոփոխություն նախատեսող հիմնադրութային կամ նախագծանախահաշվային փաստաթուղթ մշակող, ընդունող, իրականացնող և (կամ) գործունեություն իրականացնող կամ պատվիրող պետական կառավարման կամ տեղական ինքնակառավարման մարմին, իրավաբանական կամ ֆիզիկական անձ.
6) հանրություն` մեկ կամ մեկից ավել ֆիզիկական կամ իրավաբանական անձ.

7) ազդակիր համայնք` կենսագործունեության միջավայրի փոփոխություն նախատեսող հիմնադրութային փաստաթղթի կամ նախատեսվող գործունեության հնարավոր ազդեցության ենթակա համայնքի (համայնքների) բնակչություն` ֆիզիկական և (կամ) իրավաբանական անձինք.

8) քննարկումների պատասխանատու՝ կենսագործունեության միջավայրի փոփոխություն նախատեսող հիմնադրութային փաստաթղթի կամ նախատեսվող գործունեության հնարավոր ազդեցության ենթակա համայնքի (համայնքների) ղեկավար կամ իր կողմից համապատասխան որոշմամբ նշանակված անձ:
3. ՀԱՆՐԱՅԻՆ ՔՆՆԱՐԿՈՒՄՆԵՐԻ ՆՊԱՏԱԿԸ ԵՎ ԽՆԴԻՐՆԵՐԸ
3. Հանրային քննարկումները ժողովրդավարական, ներառական, մասնակցային և թափանցիկ իրավաստեղծ գործընթացի պահանջն են: Հանրային քննարկումների նպատակը Նախագծերի մասին շահագրգիռ ֆիզիկական և իրավաբանական անձանց իրազեկման, ինչպես նաև նրանցից կարծիքների հավաքման աշխատանքների իրականացնումն է:

4. Հանրային քննարկումների հիմնական խնդիրներն են` 

1)  քննարկման դրված հարցերի վերաբերյալ հանրային կարծիքի բացահայտումը, այլընտրանքային տարբերակների, հնարավոր ծախսերի, օգուտների և հավանական ռիսկերի վերաբերյալ տեղեկությունների ստացումը.  

2)  իրավաստեղծ աշխատանքներում հասարակության մասնակցության ապահովումը:

 4. ՀԱՆՐԱՅԻՆ ՔՆՆԱՐԿՈՒՄՆԵՐԻ ԻՐԱԿԱՆԱՑՄԱՆ ՍԿԶԲՈՒՆՔՆԵՐԸ ԵՎ ՖԻՆԱՆՍԱՎՈՐՈՒՄԸ
5. Հանրային քննարկումների կազմակերպման և իրականացման սկզբունքներն են. 

1)  մասնակցայնությունը,  

2)  մատչելիությունը, 
3)  հրապարակայնությունը,  

4)  թափանցիկությունը:

6. Հանրային քննարկումների կազմակերպումը և իրականացումը ֆինանսավորվում է համայնքի տվյալ տարվա բյուջեով նախատեսված հատկացումներից, ինչպես նաև օրենքով չարգելված այլ աղբյուրներից:

 5. ՀԱՆՐԱՅԻՆ ՔՆՆԱՐԿՈՒՄՆԵՐԻ ԻՐԱԿԱՆԱՑՄԱՆ ԸՆԹԱՑԱԿԱՐԳԵՐԸ

7. Հանրային քննարկումների իրականացման ընթացակարգը ներառում է քաղաքաշինական գործունեության միջոցով մարդու կենսագործունեության միջավայրի փոփոխությունների հանրային քննարկումների փուլերը, ծանուցման և հանրային քննարկման կազմակերպումն ու ամփոփման գործընթացը: 
8. Քաղաքաշինական գործունեության միջոցով մարդու կենսագործունեության միջավայրի փոփոխությունների, մասնավորապես, քաղաքաշինական ծրագրային փաստաթղթերի (տարածական պլանավորման փաստաթղթերի) և առանձին քաղաքաշինական գործունեության օբյեկտների նախագծերի մշակմամբ կենսագործունեության միջավայրի ծրագրվող փոփոխությունների մասին հասարակության իրազեկումն իրականացվում է երկու փուլով.

1)  նախնական փուլ՝ ձեռնարկողի կողմից քաղաքաշինական ծրագրային փաստաթղթերի (տարածական պլանավորման փաստաթղթերի) և առանձին քաղաքաշինական գործունեության օբյեկտների նախագծման աշխատանքների մեկնարկային փուլում՝ գործունեության վերաբերյալ ընդհանրական հայեցակարգային դրույթների մասին իրազեկում

2)  հիմնական փուլ՝ ձեռնարկողի կողմից քաղաքաշինական ծրագրային փաստաթղթերի (տարածական պլանավորման փաստաթղթերի) և առանձին քաղաքաշինական գործունեության օբյեկտների նախագծման աշխատանքների ավարտական փուլում՝ կատարված ողջ գործունեության մանրամասն ներկայացում (հաշվի առնելով նախորդ փուլից մինչ տվյալ փուլն ընկած ժամանակահատվածի ընթացքում ներկայացված առաջարկությունները)։

9. Նախնական փուլում ձեռնարկողը ծանուցումից հետո ոչ շուտ, քան յոթերորդ աշխատանքային օրը քննարկումների պատասխանատուի՝ համայնքի ղեկավարի և/(կամ) նրա կողմից նշանակված անձի աջակցությամբ իրականացնում է հանրային քննարկումներ:

10. Հանրային քննարկումների մասին իրազեկումն իրականացվում է.
1)  զանգվածային լրատվության (այդ թվում` էլեկտրոնային) միջոցներով (տեղական և հանրապետական ռադիո, հեռուստատեսություն, տպագիր պարբերականներ),
2)  ծրագրերի և նախագծերի ցուցադրման միջոցառումներով, հրապարակումներով տեղական ինքնակառավարման մարմինների ինտերնետային կայքերում տեղադրմամբ։
11 Համայնքների քաղաքաշինական ծրագրային փաստաթղթերի նախագծման առաջադրանքները ևս ենթակա են հասարակության իրազեկման` Հայաստանի Հանրապետության կառավարության 2011 թվականի դեկտեմբերի 29-ի N 1920-Ն որոշմամբ հաստատված կարգով:

12. Սահմանված կարգով հաստատված գոտևորման նախագծեր ունեցող տարածքներում կառուցվող օբյեկտների և Հայաստանի Հանրապետության օրենսդրությամբ բնապահպանական փորձաքննության ենթակա քաղաքաշինական օբյեկտների ճարտարապետաշինարարական նախագծերի մասին հասարակայնության իրազեկման դեպքերը սահմանվում են Հայաստանի Հանրապետության կառավարության 2015 թվականի մարտի 19-ի N 596-Ն որոշմամբ հաստատված N 4 հավելվածի N 3 ցանկում ներառված օբյեկտները:
13. Հանրային քննարկումներին պարտադիր մասնակցում են.

·  ձեռնարկողը (կամ վերինիս կողմից լիազորված անձը) (պարտադիր),

·  ազդակիր համայնքի ղեկավարը (լիազորված ներկայացուցիչը) (պարտադիր),

·  մի քանի համայնք ներառող գործունեության դեպքում՝ պետական կառավարման մարմնի ներկայացուցիչը (պարտադիր),

·  լիազոր մարմնի ներկայացուցիչը (պարտադիր),

·  7.4-րդ բաժնի 44-րդ կետով նախատեսված անձինք (հայեցողական)։
14. Հանրային քննարկումների նախնական փուլի ընթացքում ձեռնարկողը ներկայացնում է գործունեություն իրականացնելու իրենց մտադրության, գործընթացի իրավական հենքի, տևողության, փաստաթղթի բովանդակության, տվյալ փաստաթղթի շրջանակում լուծվելիք խնդիրների և իրավասությունների շրջանակի, ելակետային տվյալների հավաքագրման, համայնքների խնդիրների, լսումների նպատակի և այլ հարցերի մասին, պատասխանում այդ կապակցությամբ առաջադրված հարցադրումներին:

15. Հանրային քննարկումները պետք է տեսաձայնագրվեն, 5-օրյա ժամկետում կազմվի արձանագրություն (վավերացված պատասխանատու մարմնի կողմից), մասնակիցների ցանկ։ Արձանագրությունները և տեսաձայնագրությունը, ինչպես նաև ձեռնարկողի կողմից կազմված ամփոփաթերթը, ստացված առաջարկությունների և դիտողությունների ընդունման կամ չընդունման վերաբերյալ հիմնավորումներով, կցվում է համապատասխան փաստաթղթային փաթեթին, իսկ հանրության դիտողությունների հիմնավորված պատասխանները ներառվում են հայտի կազմում և 10-օրյա ժամկետում ներկայացվում լիազոր մարմին:

16. Հիմնական փուլում ՀՀ օրենսդրությամբ սահմանված ընթացակարգերի պահանջների համաձայն վերջնամշակված փաստաթուղթը հանրային քննարկման են ներկայացվում հետևյալ կարգով. 
1)  ծանուցումից առնվազն յոթ աշխատանքային օր հետո քննարկումների պատասխանատուի և ձեռնարկողի աջակցությամբ իրականացնում է Հանրային քննարկում,
2)  հանրային քննարկման ընթացքում լիազոր մարմնի ներկայացուցիչները և ձեռնարկողը պատշաճ և ամբողջական տեղեկատվություն են տրամադրում քաղաքաշինական ծրագրային փաստաթղթերի կամ քաղաքաշինական գործունեության առանձին օբյեկտի մշակված փաստաթղթի կամ նախատեսվող գործունեության մասին, պատասխանում հանրության կողմից հնչեցված հարցադրումներին:
17. Հանրային քննարկումների պատասխանատուն, լիազոր մարմինը սույն կարգով նախատեսված ժամկետներում ընդունում են հանրության կողմից գրավոր, բանավոր դիտողություններ և առաջարկություններ: Քննարկումների պատասխանատուն արձանագրության ու տեսաձայնագրության հետ միասին ստացված կարծիքները, դիտողությունների ու առաջարկությունները երեք աշխատանքային օրվա ընթացքում տրամադրում է լիազոր մարմնին:
18. Լիազոր մարմինը քաղաքաշինական ծրագրային փաստաթղթերի կամ քաղաքաշինական գործունեության առանձին օբյեկտի մշակված փաստաթղթի կամ նախատեսվող գործունեության վերաբերյալ ստացված կարծիքները, դիտողությունների ու առաջարկությունները տրամադրում է ձեռնարկողին՝ յոթ աշխատանքային օրվա ընթացքում համապատասխան լրամշակումներ կատարելու և լիազոր մարմնին ներկայացնելու համար:
 6. ՀԱՆՐԱՅԻՆ ՔՆՆԱՐԿՈՒՄՆԵՐԻ ՎԵՐԱԲԵՐՅԱԼ ԻՐԱԶԵԿՈՒՄԸ
19. Հայաստանի Հանրապետության համայնքների վարչական տարածքներում կենսագործունեության միջավայրի ծրագրվող փոփոխությունների մասին հասարակայնությանն իրազեկում են քաղաքաշինական գործունեության ոլորտում լիազորություն ունեցող տեղական մարմինները՝ համայնքների ղեկավարները՝ նախաձեռնողի կողմից այն կազմակերպելու հայցի հիման վրա Լիազոր մարմնի կողմից փաստաթուղթը հանրային քննարկմանը պատրաստ լինելու մասին ծանուցումից և վերջինիս ծանոթանացու աղբյուրը հղումով նշելուց հետո: Նախաձեռնողը Լիազոր մարմնին հանրային քննարկմանը մասին հայցի գրությանը կից ներկայացնում է.

1)  տվյալ փուլին՝ պայմանագրով սահմանված կազմով և բովանդակությամբ համապատասխանող լրակազմ փաստաթղթային փաթեթ,
2)  փաստաթղթի մշակման ժամկետների վերաբերյալ տեղեկատվություն։
Հանրային քննարկումների իրականացման օրվանից առնվազն 7 աշխատանքային օր առաջ համայնքի ղեկավարը հրապարակում է հանրային քննարկումների հրավեր, այդ թվում՝ հաշմանդամություն ունեցող անձանց համար մատչելի ձևաչափով ։  
Հանրային քննարկումների հրավերը, այդ թվում՝ հաշմանդամություն ունեցող անձանց համար մատչելի ձևաչափով փակցվում է տեղական ինքնակառավարման մարմնի (ՏԻՄ-ի) նստավայրում, տեղադրվում է նաև համայնքի պաշտոնական ինտերնետային (համացանցային) կայքում, տեղական զանգվածային լրատվության միջոցներում, ինչպես նաև կարող է տարածվել ժամանակակից հեռահաղորդակցության այլ միջոցներով (հեռախոսազանգերով, կարճ հաղորդագրություններով (SMS) և այլն):
20. Հանրային քննարկումների հրավերը պետք է պարունակի հստակ և սպառիչ տեղեկություններ հետևյալ հարցերի վերաբերյալ. 

1)  հանրային քննարկումների իրականացման տեսակը (բաց, փակ), եղանակը (բաց լսումների, քննարկումների միջոցով անցկացվող հանրային քննարկումներ) և կազմակերպման ձևը (առկա, առցանց, հիբրիդային), 

2)  հանրային քննարկումների իրականացման վայրը և ամսաթիվը, 

3)  հանրային քննարկումները սկսելու և ավարտելու ժամը, 

4)  հանրային քննարկման թեման։ 

21. Հանրային քննարկումների հրավերը հրապարակելու հետ մեկտեղ հրապարակվում է. 

1)  հանրային քննարկման դրվող նախագիծը, 

2)  նախագծի հիմքերը, 

3)  լիազոր մարմնի կողմից սահմանված այլ նյութեր:

22.  Համայնքների ղեկավարները (բացառությամբ սույն կարգի 12-րդ կետով սահմանված դեպքերի) իրենց համաձայնեցմանը ներկայացված քաղաքաշինական ծրագրային և ճարտարապետաշինարարական նախագծային փաստաթղթերն ստանալուց հետո 7-օրյա ժամկետում պարտավոր են դրանց մասին իրազեկել հասարակայնությանը, այդ թվում՝ հաշմանդամություն ունեցող անձանց համար մատչելի ձևաչափով, նշելով վերոհիշյալ փաստաթղթերին ծանոթանալու պայմանները` հրապարակման, ցուցադրման և հասարակական քննարկման տեղն ու ժամանակը:

Պարտավորության չկատարումն առաջացնում է վարչական պատասխանատվություն։
23. Քաղաքաշինական ծրագրային ու ճարտարապետաշինարարական նախագծային փաստաթղթերի հրապարակման և ցուցադրման ժամկետը սահմանվում է 15 օր: Քաղաքաշինական ծրագրային ու ճարտարապետաշինարարական նախագծային փաստաթղթերին հանրության ներկայացուցիչները նախապես կարող են ծանոթանալ լիազոր մարմնի կամ համայնքի ինտերնետային (համացանցային) կայքում, որի հղումը տրվում է 21-րդ կետով նշված պայմաններում։
24. Հասարակայնության ներկայացուցիչները սահմանված ժամկետում նորմատիվ և այլ իրավական ակտերով հիմնավորված դիտողությունները, առաջարկությունները, ինչպես նաև հրապարակված քաղաքաշինական ծրագրային ու ճարտարապետաշինարարական նախագծային փաստաթղթերի վերաբերյալ սեփական միջոցներով կատարված անկախ փորձաքննության եզրակացությունները գրավոր ներկայացնում են համապատասխան համայնքի ղեկավարին:

25. Համայնքի ղեկավարը հասարակայնության ներկայացուցիչների (դիտողությունների և առաջարկությունների հեղինակների) մասնակցությամբ դիտողությունների ու առաջարկությունների ուսումնասիրությունից և վերլուծությունից հետո 5-օրյա ժամկետում ընդունում է համապատասխան որոշում քաղաքաշինական ծրագիրը (կամ նախագիծը) համաձայնեցնելու, լրամշակման համար վերադարձնելու կամ մերժելու մասին:

26. Սույն կարգով սահմանված ժամկետները հաշվարկվում են աշխատանքային օրերով:

7. ՀԱՆՐԱՅԻՆ ՔՆՆԱՐԿՈՒՄՆԵՐԻ ՏԵՍԱԿՆԵՐՆ՝ ԸՍՏ ՄԱՍՆԱԿԻՑՆԵՐԻ ՇՐՋԱՆԱԿԻ
 7.1. ՀԱՆՐԱՅԻՆ ՔՆՆԱՐԿՈՒՄՆԵՐ ԲՈԼՈՐ ՇԱՀԱԳՐԳԻՌ ԱՆՁԱՆՑ ՀԵՏ
27. Հանրային քննարկումներին կարող են մասնակցել բոլոր շահագրգիռ ֆիզիկական և իրավաբանական անձինք (այսուհետ՝ Բաց հանրային քննարկումներ):

28. Բաց հանրային քննարկումները բնորոշվում են առավելապես ոչ մասնագիտական ուղղվածությամբ և արտահայտվող բազմաբնույթ կարծիքներով, որոնք խորհրդատվական տեսանկյունից կարող են աչքի չընկնել մասնագիտական բարձր որակով, սակայն մշակվող փաստաթղթի շրջանակում ի հայտ կբերեն տարաբնույթ խնդիրներ և բնակչության վերաբերմունքն այդ խնդիրների լուծման ուղիների ընտրության վերաբերյալ: 

29. Բաց հանրային քննարկումները ժողովրդավարության և մասնակցայնության կարևոր դրսևորում են, ուստի մասնագիտական տեսանկյունից դրանց համեմատաբար ցածր որակը չի կարող նվազեցնել դրանց անցկացման կարևորությունը և անհրաժեշտությունը:

30. Բաց հանրային քննարկումների առավելությունը և արժևորումը պայմանավորված է նաև նրանով, որ դրանց մասնակիցների շրջանակը չի որոշվում համայնքի ղեկավարի հայեցողությամբ, և, հետևաբար, բացառվում է նաև հնարավոր կողմնակալությունը հանրային քննարկումների մասնակիցների շրջանակի ընտրության հարցում։
7.2. ՀԱՆՐԱՅԻՆ ՔՆՆԱՐԿՈՒՄՆԵՐ ՄԱՍՆԱԿԻՑՆԵՐԻ ԿԱՆԽՈՐՈՇՎԱԾ ՇՐՋԱՆԱԿԻ ՀԵՏ
31. Համայնքի ղեկավարը կարող է նպատակահարմար համարել նաև սահմանափակ թվով, նախապես որոշված շրջանակի անձանց հետ հանրային քննարկումների անցկացումը: Նման քննարկումները անցկացվում են համապատասխան բնագավառի մասնագետների և այն կողմերի ներգրավմամբ, որոնք նախագծի պոտենցիալ հասցեատերերն են և որոնց շահերը կարող են շոշափվել նախագծով:

32. Մասնակիցների կանխորոշված շրջանակի հետ հանրային քննարկումները բաց հանրային քննարկումների նկատմամբ ունեն մի շարք առավելություններ, մասնավորապես՝
1)  դրանք առավել կազմակերպված են, ունեն մասնագիտական առավել բարձր որակ և արդյունավետություն.

2)  կախված հանրային քննարկմանը հրավիրված թիրախային խմբի ճիշտ ընտրությունից՝ ստացված խորհրդատվությունը կարող է հիմնված լինել ավելի հարուստ տեղեկատվության և փորձառության վրա:
33. Այդուհանդերձ, քանի որ մասնակիցների կանխորոշված շրջանակի հետ հանրային քննարկումների ժամանակ համայնքի ղեկավարն է որոշում մասնակիցների շրջանակը, մյուս կողմից, քննարկումների այս տեսակը չի կարող լինել հանրային քննարկումների անցկացման միակ տարբերակը և գործում է միայն ի լրումն Բաց հանրային քննարկումների։
34. Հանրային քննարկումների արդյունավետությունը մեծապես պայմանավորված է մասնակիցների շրջանակի պատշաճ ընտրությամբ։ Մասնակիցների կանխորոշված շրջանակի հետ հանրային քննարկումներին մասնակցող անձանց շրջանակն ուրվագծելիս, համայնքի ղեկավարը պետք է հաշվի առնի՝
1)  նախագծի կարգավորման առարկան և նպատակները
2)  այն ֆիզիկական և իրավաբանական անձանց, մասնագիտական միություններին, ընդհանուր շահերով միավորված խմբերին, որոնց շահերը շոշափվում են կամ կարող են շոշափվել համապատասխան նախագծով։
35. Հանրային քննարկումներին մասնագիտական պատշաճ մակարդակ ապահովելու համար հանրային քննարկումներին հրավիրվում են համապատասխան բնագավառի գիտնականներ, մասնագետներ, փորձագետներ։
36. Եթե նախագծով հետապնդվող նպատակները հետագա կենսագործման փուլում ենթադրում են նաև արտաքին ֆինանսական, խորհրդատվական և այլ բնույթի աջակցության անհրաժեշտություն, ապա համայնքի ղեկավարը պետք է ուսումնասիրի և որոշում կայացնի շահագրգիռ դոնոր (տեղական և միջազգային) կազմակերպությունների ներկայացուցիչների մասնակցության նպատակահարմարության հարցը։
37. Եթե համապատասխան իրավական ակտի նախագծով նախատեսվում է որոշակի իրավահարաբերությունների արմատապես նոր կարգավորում, ապա հանրային քննարկումներին պետք է հրավիրվել նաև համապատասխան ոլորտի պետական կառավարման լիազոր մարմնի ներկայացուցիչներ:
 7.3. ՀԱՆՐԱՅԻՆ ՔՆՆԱՐԿՈՒՄՆԵՐԸ ՀԱՄԱՅՆՔԻ ԿԱԶՄՈՒՄ ԸՆԴԳՐԿՎԱԾ ՄԻ ՔԱՆԻ ԲՆԱԿԱՎԱՅՐԵՐՈՒՄ
38. Եթե հանրային քննարկման ներկայացված իրավական ակտի նախագիծն առնչվում է մի քանի բնակավայր ընդգրկող համայնքի որոշակի բնակավայրերի հանրային շահերին, համայնքի ղեկավարը հանրային քննարկումները կազմակերպում և անցկացնում է.

1)  բոլոր բնակավայրերում՝ հրավիրելով հանրության ներկայացուցիչներին.
2)  բնակավայրերից մեկում՝ հրավիրելով մյուս բնակավայերից հանրության ներկայացուցիչներին.
3)  մարզպետարանում՝ հրավիրելով բոլոր բնակավայրերից հանրության ներկայացուցիչների:

39. Համայնքի կազմում ընդգրկված բոլոր բնակավայրերում հանրային քննարկումների կազմակերպումը և անցկացումը պարտադիր է համայնքի զարգացման հնգամյա ծրագրի (ՀԶՀԾ-ի), տարեկան բյուջեի և դրանց իրականացման (կատարման) վերաբերյալ հաշվետվությունների նախագծերի քննարկման դեպքերում:

40. Համայնքի կազմում ընդգրկված բնակավայրերում հանրային քննարկումների հիմնական տեսակը Բաց հանրային քննարկումներն են: Սակայն, անհրաժեշտության դեպքում համայնքի բնակավայրերում կարող են անցկացվել նաև հանրային քննարկումներ մասնակիցների կանխորոշված շրջանակի հետ:
 7.4. ԲԱՑ ԼՍՈՒՄՆԵՐԻ, ՔՆՆԱՐԿՈՒՄՆԵՐԻ ՄԻՋՈՑՈՎ ԱՆՑԿԱՑՎՈՂ ՀԱՆՐԱՅԻՆ ՔՆՆԱՐԿՈՒՄՆԵՐ
41. Ելնելով հանրային քննարկման դրվող նախագծի բնույթից` հանրային քննարկման արդյունավետության շահերից կարող է բխել նախագծի շուրջ քննարկումների կազմակերպումը և անցկացումը որևէ եղանակով: Համայնքի ղեկավարի հայեցողությանն է վերապահված հանրային քննարկումների անցկացումը հետևյալ եղանակներով. 
1)  բաց լսումներ, որոնք Բաց հանրային քննարկումների ֆորմալ եղանակ են, հրավիրվում են համայնքի ղեկավարի կողմից՝ համաձայն համայնքի ավագանու և (կամ) ղեկավարի որոշումների, հերթական կամ հատուկ խորհրդակցության՝ հանձնարարականի կամ մասնագիտական կառույցների կողմից ներկայացված հայտի պահանջով: Բաց լսումներին կարող են մասնակցել բոլոր շահագրգիռ ֆիզիկական և իրավաբանական անձինք:
2)  քննարկումներ, որոնք հանրային քննարկումների ֆորմալ եղանակ են, որոնք անցակացվում են ի լրումն բաց լսումների, հրավիրվում են համայնքի ղեկավարի կողմից՝ համաձայն համայնքի ավագանու և (կամ) ղեկավարի որոշումների, հերթական կամ հատուկ խորհրդակցության՝ հանձնարարականի կամ մասնագիտական կառույցների կողմից ներկայացված հայտի պահանջով: Քննարկումների մասնակիցների շրջանակը կանխորոշվում է համայնքի ղեկավարի հայեցողությամբ:
42. Հանրային բաց լսումների կամ քննարկումների կազմակերպումը և անցկացումը պարտադիր է քաղաքաշինական ծրագրային փաստաթղթերի, քաղաքաշինական գործունեության առանձին օբյեկտների նախագծերի քննարկման դեպքերում:

43.  Հանրային քննարկումները վարող անձը պետք է քաջատեղյակ լինի քննարկվող հարցի էությանը և կարողանա հմտորեն կառավարել քննարկման ընթացքը: Որպես կանոն, նիստը վարողը համայնքի ղեկավարի կողմից նշանակված ներկայացուցիչն է, սակայն գործնականում կարող է հրավիրվել նաև համապատասխան բնագավառի այլ մասնագետ՝ մոդերատոր, որն ունի քննարկումների ընթացքն ուղղորդելու համար անհրաժեշտ հմտություններ: Ավելին, հասարակական հնչեղություն ունեցող առանձին նախագծերի քննարկման ժամանակ այլ՝ չեզոք անձի ներգրավումը քննարկումների վարման ընթացքին կարող է օգտակար լինել՝ քննարկման ժամանակ ծագող կոնֆլիկտային իրավիճակները կառավարելու և հարթելու համար:

44.  Բաց լսումների, քննարկումների ձևով անցկացվող հանրային քննարկումներին որպես հատուկ զեկուցող կամ մասնակից կարող են հրավիրվել նաև պետական կառավարման մարմինների ներկայացուցիչներ, փորձագետներ, քննարկման ենթակա ոլորտում փորձառություն ունեցող անձիք:
45. Բաց լսումների և քննարկումների դեպքում համայնքի ղեկավարն ապահովում է դրանց անցկացման վայրում հաշմանդամություն ունեցող անձանց մուտքի և տեղաշարժման, հաղորդակցման մատչելիությունը:
45.    Հանրային քննարկումներն սկսվելուց առաջ համայնքի ղեկավարի ներկայացուցիչը մասնակիցներին տրամադրում է համապատասխան նյութեր քննարկումների վերաբերյալ, որոնք մինչ այդ հրապարակված չեն եղել հանրային քննարկումների հրավերի հետ միասին: 

46.  Հանրային քննարկումների ժամանակ ազդակիր համայնքի ղեկավարի ներկայացուցիչը. 
1)  նախապես նշանակված ժամին բացում է հանրային քննարկումները 

2)  ներկայացնում է հանրային քննարկումների քարտուղարին (համայնքի աշխատակազմի քարտուղարին կամ նրա կողմից նշանակված աշխատակցին)

3)  ներկայացնում է համապատասխան նախագծի համառոտ նկարագիրը 

4)  ներկայացնում է քննարկման հարցերի շրջանակը
5)  ներգրավում է պատասխանատու կազմակերպության ներկայացուցչին՝ առավել հանգամանալից ներկայացնելու քննարկվող նախագիծը, պարզաբանելու բարձրացվող հարցադրումները:
47.  Հանրային քննարկումների քարտուղարն արձանագրում է քննարկումների ընթացքը, կազմում և ստորագրում է արձանագրությունը: 
48. Արձանագրությունում նշվում են.
1)  քննարկումներն իրականացնող համայնքի (մի քանի բնակավայր ընդգրկող համայնքի դեպքում՝ նաև բնակավայրերի) անվանումը
2)  քննարկումների ամսաթիվը 

3)  քննարկումների թեման 

4)  քննարկումների մասնակիցների դիտողությունների և առաջարկությունների ամփոփ շարադրանքը: 

49.  Արձանագրությանը կցվում է նաև քննարկումների մաuնակիցների ցուցակը՝ նշելով մասնակցի անունը, ազգանունը, հասցեն, հեռախոսահամարը և ստորագրությունը:

50.  Հանրային քննարկումների մասնակիցները կարող են իրենց դիտողությունները և առաջարկությունները ներկայացնել նաև գրավոր տեսքով, որոնք կցվում են արձանագրությանը:
 7.5. ԱՌՑԱՆՑ ԱՆՑԿԱՑՎՈՂ ՀԱՆՐԱՅԻՆ ՔՆՆԱՐԿՈՒՄՆԵՐ
51. Բաց, ինչպես նաև մասնակիցների կանխորոշված շրջանակների հետ հանրային քննարկումների արդյունավետության ապահովումը շատ ժամանակ և ռեսուրսներ է պահանջվում: 
Այս առումով պետք է հաշվի առնել նաև այնպիսի հանգամանքներ, ինչպիսիք են. 
1)  քննարկման անցկացման վայրի ընտրությունը,
2)  քննարկման մասնակիցների թիվը,
3)  քննարկման ձևաչափը,
4)  այլ գործոններ, որոնք կարող են ազդել քննարկման ընթացքի վրա:
52.  Առցանց անցկացվող հանրային քննարկումը Հանրային քննարկման անցկացման առանձին եղանակ է, որի դեպքում իրավական ակտի նախագիծը հանրությանը ներկայացվում է և դրա շուրջ ներկայացրած կարծիքների հավաքագրումն իրականացվում է բացառապես առցանց եղանակով:
54. Առցանց հանրային քննարկումների դեպքում համայնքի ղեկավարն ապահովում է համայնքի համացանցային կայքի մատչելիությունը հաշմանդամություն ունեցող անձանց համար:
53.  Առցանց հանրային քննարկումների անցկացումը, հանրային քննարկման այլ եղանակների համեմատ, ունի մի շարք առավելություններ, որոնք էլ մեծապես պայմանավորում են դրա նախատեսումը որպես հանրային քննարկման կարևորագույն եղանակ, մասնավորապես. 
1)  քննարկումներն առավել հասանելի են հասարակության լայն խմբերի համար` նպաստելով առավել մեծ թվով անձանց մասնակցությունն իրավաստեղծ գործընթացին
2)  քննարկման անցկացման պահին լսման իրականացման վայրից բացակայելը չի հանդիսանում խոչնդոտ կենսագործունեության միջավայրում կատարվող փոփոխությունների գործընթացին իրազեկվելու, հարցեր, կարծիքներ ու առաջարկություններ ներկայացնելու համար,
3)  կարծիքների և հարցադրումների հավաքագրումը նվազ ծախսատար է ու ժամանակատար:
54.  Ֆիզիկական և իրավաբանական անձինք համայնքի պաշտոնական համացանցային կայքում հրապարակված իրավական ակտի նախագծի վերաբերյալ իրենց դիտողությունները և առաջարկությունները կարող են ներկայացնել. 
1)   համայնքի համացանցային կայքում հատուկ այդ նպատակով ստեղծված տեղում,

2)  ուղարկելով համապատասխան էլեկտրոնային հասցեով
3)  գրավոր ձևով ներկայացնելով համայնքի ղեկավարին։
55.  Եթե դիտողությունները և առաջարկությունները ուղարկվել են էլեկտրոնային հասցեով, ապա համայնքի աշխատակազմի քարտուղարը կամ նրա կողմից նշանակված աշխատակիցը ոչ ուշ, քան մեկ աշխատանքային օրվա ընթացքում, հետադարձ կապի միջոցով ուղարկողին տեղեկացնում է համապատասխան դիտողությունները և առաջարկությունները ստանալու մասին:

56.  Հանրային քննարկումների ընթացքում հանրության կողմից բարձրացված բոլոր բանավոր հարցադրումներին պատասխանը տրվում է ձեռնարկողի, քննարկումների պատասխանատուի, փորձաքննական կենտրոնի մասնագետի կողմից անմիջապես, իսկ սույն կարգի 16-րդ կետով սահմանված ժամկետներում ներկայացված գրավոր հարցադրումներին պատասխանվում է 10 աշխատանքային օրվա ընթացքում:
57.  Քննարկումների պատասխանատուն քննարկումից հետո հինգ աշխատանքային օրվա ընթացքում հանրային քննարկումների արձանագրությունը և տեսաձայնագրությունը ներկայացնում է լիազոր մարմնին:
58.  Լիազոր մարմինը Հանրային քննարկումների արձանագրությունը և տեսաձայնագրությունն ստանալուց հետո երեք աշխատանքային օրվա ընթացքում տեղադրում է իր պաշտոնական կայքում:
59.  Հանրությունը կարող է ներկայացնել ցանկացած դիտողություն և առաջարկություն, որոնք, նրա կարծիքով, առնչվում են նախատեսվող քաղաքաշինական գործունեությանը: Հանրության հիմնավոր դիտողություններն ու առաջարկությունները ձեռնարկողի և լիազոր մարսնի կողմից հաշվի են առնվում: Դիտողություններն ու առաջարկությունները հաշվի չառնվելու դեպքում տրվում են հիմնավոր պատճառաբանություններ:
 8. ՀԱՆՐԱՅԻՆ ՔՆՆԱՐԿՈՒՄՆԵՐԻ ԱՐԴՅՈՒՆՔՆԵՐԻ ԱՄՓՈՓՈՒՄԸ
60.  Հանրային քննարկումների արդյունքում քննարկման դրված հարցերի առնչությամբ ստացված դիտողությունների և առաջարկությունների վերլուծության և ամփոփման հիման վրա նախագծում կարող են կատարել անհրաժեշտ լրամշակումներ:

61.  Հանրային քննարկումների ավարտից հետո 15-օրյա ժամկետում համայնքի ղեկավարը համայնքի նստավայրում (համայքնի կազմում ընդգրկված բոլոր բնակավայրերի վարչական ներկայացուցիչների նստավայրերում) փակցնելու միջոցով, ինչպես նաև, համայնքի պաշտոնական համացանցային կայքում (առկայության դեպքում) տեղադրում է.
1)  լրամշակված նախագիծը,

2)  հանրային քննարկումների արդյունքների ամփոփաթերթը:

62. Հանրային քննարկումների արդյունքների ամփոփաթերթը կազմվում է ՀՀ կառավարության 2018 թվականի նոյեմբերի 10-ի N 1146-Ն որոշմամբ սահմանված կարգով: 
63. Ամփոփաթերթում ներառվում են՝

1) դիտողությունների և առաջարկությունների հեղինակը (ֆիզիկական անձի անունը, ազգանունը և (կամ) իրավաբանական անձի անվանումը).
2)  գրության ամսաթիվը և համարը.
3)  դիտողությունների և առաջարկությունների ամփոփ բովանդակությունը.
4)  լիազոր մարմնի եզրակացությունը ստացված դիտողությունների և առաջարկությունների վերաբերյալ.

5)  նախագծում կատարված փոփոխությունը և (կամ) լրացումը:

64.  Ամփոփաթերթում չեն ներառվում տեխնիկական և խմբագրական բնույթի դիտողությունները և առաջարկությունները: Նույնական առարկությունները և առաջարկությունները կրկնակի չեն ներառվում։
65.  Նախագծի վերաբերյալ ստացված դիտողությունների և առաջարկությունների ընդունման դեպքում ամփոփաթերթում համապատասխան առաջարկության դիմաց նշվում է «ընդունվել է» բառը: Դիտողությունների և առաջարկությունների չընդունման դեպքում ամփոփաթերթում համապատասխան առաջարկության դիմաց նշվում է «չի ընդունվել» և տրվում է չընդունման հիմնավորումը: Դիտողությունների և առաջարկությունների մասնակի ընդունման դեպքում նշվում է «ընդունվել է մասնակի» և տրվում է նախագծի դրույթի փոփոխված և (կամ) լրացված բովանդակությունը կամ նշվում դիտողության կամ առաջարկության արդյունքում կատարված փոփոխության և (կամ) լրացման բնույթը՝ միաժամանակ նաև տալով չընդունված մասի հիմնավորումը: Հանրային քննարկումների  արդյունքում դիտողություններ և առաջարկություններ չլինելու դեպքում նշում է կատարվում դրանց բացակայության մասին:

66.  Եթե նույն ֆիզիկական կամ իրավաբանական անձի կողմից ներկայացվել են մեկից ավելի դիտողություններ և առաջարկություններ, ապա դրանք խմբավորվում են ամփոփաթերթի միևնույն հատվածում և համարակալվում են:

67.  Հանրային քննարկումների ժամանակ հանրության կողմից բանավոր ձևով ներկայացված դիտողություններից և առաջարկություններից ամփոփաթերթում ներառվում են միայն ընդունվածները:

68.  Անհատներից ստացված առանցքային և նույնաբովանդակ կարծիքները կարող են ամփոփաթերթում ընդհանուր գծերով խմբավորվել «Մի խումբ անձանց կողմից ներկայացված դիտողություններ և առաջարկություններ» վերտառությամբ բաժնում:
2

